
Guacanagari tutto stupefæto

A-ô racconto da donna ô stava attento:

E immobile a-ô prinçipio e mûtto affætto[sic]

O paiva quæxi fêua de sentimento:

Poi tutt’assemme comme ô foise stæto

Resveggiôu doppo un lungo assopimento

Con ton de dô e d’angoscia ô ripeteiva

Oh! Colombo, Colombo! e chì ô cianzeiva...

Poi: Colombo, Colombo, ô continuava,

Ma che genio malefico fin chì

Attraverso all’Oceano te guidava

Con gente abbomincvole cosci?

E mi sciollo per questi me a piggiava,

A rischio d’êse abbominôu mi asci,

Co-i mæ stessi, a Colombo e a Bertomê

Credendo tutti scimili i foestê?...

Per aveî trattóù ben di ospiti ignoti

Me trêuvo in mezo a un pescimo imbarazzo

Son pe tradî i mæ amixi o i mæ patrioti!..

Cose risolvo dunque, cose fasso?

Con chi devo tegnî? per chi fâ voti?..

E chì ô tornava a luâ comme un ragasso:

Ma doppo un breve sfêugo finalmente

De retiâse ô decidde co-a so gente.

E ciammando i so socii ô i incombensa

D’appægiâ tutte a l’ordine e canoe,

E de tegnîse pronti pe-a partensa:

E cô favô de tenebre ne-i ôe

Che ô vêuo d’idee abituali ô ne compensa

Con scene vano ô sêunno e mille fôe,

Tacitamente ô se metteiva in viaggio,

E ô l’arrivava a l’arba a-ô so villaggio.

